Thema: Dweud sori

Nôd: 

Y plant i weld yr angen am gyfaddef eu bod nhw’n gwneud pethau anghywir, a dweud sori.

Offer:

Ar gyfer cyflwyno’r stori i ddisgyblion Cyfnod Allweddol 1 gellir defnyddio dau dedi i ddweud y stori. Ar gyfer plant hyn gellir defnyddio cartŵn/llun o ddau fachgen.

Agor y Drws:

Yr athro i gyflwyno’r ddau dedi/ cartŵn i’r disgyblion.  Dylid cyflwyno’r stori mewn ffordd fywiog gan godi’r cymeriadau yn eu tro. 

Ydych chi’n wedi cyfarfod Bryn a Berwyn?  Dyma Bryn (codi’r tedi/cartŵn), a dyma Berwyn (codi’r llall).  Mae’n nhw’n byw y drws nesaf i’w gilydd.   Bob bore, mae’n nhw’n codi, ymolchi, cael brecwast, ac yna yn cerdded i’r ysgol hefo’i gilydd.  Ond un bore, gwnaeth y ddau ohonyn nhw rhywbeth gwirion amser brecwast.  Dyma Bryn yn mynd i yfed ei laeth ar y gadair esmwyth, a dyma fo’n colli’r ddiod ar y gadair.  Roedd Bryn yn poeni, achos roedd mam wedi dweud wrtho fo am beidio ag yfed dim ar y gadair esmwyth. Roedd yn rhaid iddo yfed ei ddiod wrth y bwrdd.  Felly, dyma Bryn yn cuddio’r darn gwlyb ar y gadair hefo’r glustog, a dweud dim wrth neb.

Y drws nesaf, roedd Berwyn hefyd yn bwyta ei frecwast. Dyma fo’n penderfynu chwarae hefo’i bêl newydd.  Roedd mam wedi dweud wrtho fo am beidio chwarae hefo’r bêl yn y tŷ.  Yn sydyn dyma’r bêl yn taro yn erbyn y botel laeth, a’r llaeth yn gwneud llanast ar hyd y llawr.  Roedd Berwyn yn teimlo’n euog iawn, ac aeth yn syth at ei fam i ddweud sori am beth oedd wedi digwydd.  “Rwyt ti wedi bod yn anufudd, Berwyn” meddai hi, “ond diolch i ti am fod mor onest.”

Aeth y ddau i’r ysgol.  Cafodd Berwyn ddiwrnod da iawn, ond roedd Bryn wedi bod yn poeni drwy’r dydd -  beth fyddai’n digwydd pan fyddai ei fam yn darganfod y llaeth ar y gadair esmwyth? 

Dyna biti na fyddai Bryn wedi bod yn onest, fel Berwyn, ac wedi cyfaddef ei fod o wedi gwneud rhywbeth o’i le.

Camu ’mlaen:

Rydyn ni i gyd yn gwneud rhywbeth o’i le, rywbryd neu gilydd – yn fwriadol neu ar ddamwain.  Mae angen i ni fod yn onest a chyfaddef hynny, yn lle cuddio’r peth.  Wrth gyfaddef, rydyn ni’n cael dweud sori, a dechrau eto.  Mae’r peth drosodd.   Ond wrth beidio â chyfaddef, rydyn ni’n mynd i deimlo’n euog.  

Stori o’r Beibl:

Yn y Beibl, mae stori ddywedodd Iesu am ddau ddyn yn mynd i siarad hefo Duw. Gweddïo ydy’r gair am siarad gyda Duw.  Roedd y dyn cyntaf, Mr Pharisead, yn canmol ei hun, a dweud dyn mor dda oedd o.  Ond roedd y llall, Mr Publican,  am ddweud sori wrth Dduw am bopeth drwg roedd o wedi ei wneud.  Ar ôl dweud sori, aeth Mr Publican adref, yn teimlo bod Duw wedi maddau iddo fo, a’i fod yn barod i anghofio’r pethau drwg yna, a bod y ddau ohonyn nhw’n ffrindiau eto.  Ond achos nad oedd Mr Pharisead yn barod i fod yn onest hefo Duw a dweud sori, chafodd o ddim cyfle i ddod yn ffrindiau eto hefo Duw.

Neu gallwch ddarllen aralleiriad o’r hanes yn Luc pennod 18 adnodau 9 –14 oddi ar wefan beibl.net  

Munud i Feddwl:

Ydyn ni wedi gwneud rhywbeth na ddylen ni ddim, ac heb ddweud?

Oes angen i ni ddweud sori?

Ydyn ni’n cuddio pethau, yn lle bod yn onest?

Gweddi:

Dduw,

Helpa ni i fod yn onest.

Helpa ni i fod yn ddewr a dweud pan rydyn ni wedi gwneud rhywbeth o’i le.

Helpa ni i ddweud sori.

Maddau i ni,

Amen.

Catrin Roberts

